
Woordomskrywing

1.
In hierdie standaarde en vereistes het enige woord of uitdrukking waaraan 'n betekenis in die Wet geheg is, daardie betekenis en beteken --

"besending" --

(a)
'n hoeveelheid droëbone van dieselfde graad wat aan dieselfde produsent, uitvoerder, verpakker of eienaar behoort en wat op 'n bepaalde tydstip gelewer word onder dekking van dieselfde vragbrief, afleweringsbrief of ontvangsbewys, of gelewer word deur dieselfde voertuig of losmaathouer; of

(b)
indien sodanige hoeveelheid ingedeel is in verskillende tipes verpakkings, groottegroepe, kleurgroepe, tipegroepe of grade, elke hoeveelheid van sodanige verskillende tipes verpakkings, grade, tipegroep, groottegroepe of kleurgroepe;

"die Wet" die Wet op Landbouprodukstandaarde, 1990 (Wet No. 119 van 1990);

"droëbone" die gedorste ryp sade van plante van Phaseolus coccineus L. nierbone), P. vulgaris L. (droë- of tuinbone) en P. acutifolius A Gray (teparybone) wat vir mens​like verbruik bestem is;

"gebreekte of gesplete droëbone" droëbone waarvan die saadlobbe tot so 'n mate van mekaar geskei is dat dit op geen plek deur die saadhuid of andersins aan mekaar geheg is nie, en ook gedeeltes van droëbone en saadlobbe wat afgebreek is;

"gebreekte saadhuid" die saadhuid van 'n droëboon waarvan 'n gedeelte of die geheel afgebreek is;

"gebrekkige droëbone" droëbone of gedeeltes van saadlobbe van droëbone waarvan die gehalte of kleur benadeel is deur die mate waarin dit beskadig, besoedel, gespikkel, gevlek, verkleur is of uitgeloop het, maar nie ook --

(a)
gebreekte of gesplete droëbone nie;  of

(b)
droëbone wat gesond en normaal is behalwe vir --

(i)
die verkleuring van die hilum of are;

(ii)
geringe verkleuring van die saadhuid as gevolg van oksidasie;

(iii)
ligte vlekkies of geringe spikkeling wat tot die saadhuid beperk is;

(iv)
puntprikke;

(v)
duike of holtes in die saadlobbe;  of

(vi)
'n gebreekte, gekraakte of geplooide saadhuid

"gekraakte saadhuid" die saadhuid van 'n droëboon wat duidelik vir meer as een-derde van die omtrek daarvan, reghoekig op die lengte-as gemeet, gekraak is;

"geplooide saadhuid" die saadhuid van 'n droëboon wat drie of meer intense plooie vertoon;

"gespikkeld" die verspreide voorkoms oor die hele oppervlakte van die saadhuid, van spikkels en natuurlike vlekke van 'n ander kleur as die grondkleur van die saad​huid;

"gevaarlike voorwerp" enige voorwerp of deeltjie daarvan wat, wanneer dit in droëbone voorkom, gevaarlik kan wees by die hantering of verbruik van daardie droëbone;

"gevlek" die voorkoms op die saadhuid van droëbone met 'n wit of ander grondkleur, van klein tot groterige natuurlike vlekke wat van enige kleur mag wees;

"giftige stowwe" enige vloeistof, poeier of plaagdoderresidu wat op of tussen droëbone voorkom, en wat skadelik of nadelig vir menslike gesondheid kan wees;

"graad" 'n graad in item 4 vermeld;

"grootmaathoeveelheid" 'n hoeveelheid van meer as 5kg droëbone, ongeag of dit in houers of in los hoeveelhede uitvoer word;
"groottegroep" 'n groottegroep in item 6 vermeld;

"hoofpaneel" daardie deel van die etiket of houer waarop die handelsmerk of handels​naam die opvallendste vertoon en enige ander deel van die etiket of houer waarop die handelsnaam ewe opvallend vertoon;

"inmaakgraad" 'n graad bedoel vir 'klein wit bone' wat vir inmaak doeleindes uitgevoer word;

"insek" 'n insek van 'n soort wat skadelik vir droëbone is, ongeag die stadium van ont​wikkeling daarvan en of dit lewend of dood is;

"Inspekteur" die Uitvoerende Beampte of 'n beampte onder sy of haar beheer, of 'n Gemagtigde of 'n werknemer van Gemagtigde;
"kleinhandelshoeveelheid" 'n hoeveelheid van 5 kg of minder droëbone in houers uitgevoer word;
"kleurgroep" 'n kleurgroep in item 7 vermeld;
"nie-tipe-egte droëbone" droëbone wat nie die normale kenmerkende vorm, grootte, kleur en ander eienskappe van droëbone van 'n bepaalde cultivar het nie;

"skadelike sade" die sade of gedeeltes van sade van plantspesies wat 'n risiko vir menslik of dierlike gesondheid kan inhou indien dit verbruik word, insluitende sade van Argemone mexicana L., Convolvulus spp., Crotolaria spp., Canavalia ensiformis, Datura spp., Ipomoea purpurea, Lolium temulentum, Ricinus communis of Xanthium spp.;

"tipegroep" 'n tipegroep in item 8 vermeld;

"verpakker" iemand wat droëbone vir uitvoer verpak of iemand ten behoewe van wie droëbone vir uitvoer verpak;  en
"vreemde materiaal" enige ander materiaal as gevaarlike voorwerpe, klippies en sand en skadelike sade, wat nie natuurlikerwys deel van droëbone uitmaak nie.

Bestek

2.
Hierdie standaarde en vereistes het betrekking op droëbone ten opsigte waarvan 'n goedkeuring in artikel 4 van die Wet bedoel, verlang word.

Vereistes vir goedkeuring

3.
(1)
'n Besending droëbone kan vir uitvoer goedgekeur word indien --

(a)
die betrokke besending in ooreenstemming met die grade in item 4 uiteengesit, gegradeer is;

(b)
die betrokke besending aan die standaarde vir grade in item 5 uit​eengesit, voldoen;

(c)
die betrokke besending aan die vereistes ten opsigte van grootte​groepe in item 6 uiteengesit, voldoen;

(d)
die betrokke besending aan die vereistes ten opsigte van kleurgroepe in item 7 uiteengesit, voldoen;

(e)
die betrokke besending aan die vereistes ten opsigte van tipe​groepe in item 8 uiteengesit, voldoen;

(f)
die houers waarin die betrokke besending verpak is, aan die vereistes in item 9 uiteengesit, voldoen;

(g)
die betrokke besending ooreenkomstig die toepaslike verpakkings​vereistes in item 10, 11 en 12 uiteengesit, verpak is;

(h)
die betrokke houers ooreenkomstig die toepaslike merkvereistes in item 13 en 14 uiteengesit, gemerk is;

(i)
die betrokke besending ooreenkomstig die bepalings van die Regula​sies Betreffende Beheer oor die Uitvoer van Droëbone vir ondersoek aangebied is; en
(j)
'n inspekteur na 'n ondersoek, ingevolge genoemde regulasies, bevind het dat die bepalings van hierdie standaarde en vereistes ten opsigte van daardie besending nagekom is.

(2)
Die Uitvoerende Beampte kan afwyk van die standaarde en vereistes vas​gestel en goedkeuring uitreik ten opsigte van 'n hoeveelheid van 'n produk wat --
(a)
as 'n proefneming of kragtens sodanige ander spesiale omstandighede as wat die uitvoerende beampte in die betrokke geval goedkeur;  en

(b)
voldoen aan die vereistes vir sodanige produk wat van krag is in die land waarheen dit vir verkoop uitgevoer staan te word.
GEHALTESTANDAARDE

Grade vir droëbone

4.
Daar is vier grade droëbone bestem vir uitvoer naamlik Primagraad, Graad 1, Graad 2 en Inmaakgraad.

Standaarde vir grade

5.
'n Besending droëbone bestem vir uitvoer --

(a)
moet van 'n bepaalde groottegroep wees;

(b)
moet van 'n bepaalde kleurgroep wees;

(c)
moet van 'n bepaalde tipegroep wees;

(d)
moet vry van enige gevaarlike voorwerpe wees;

(e)
moet vry van 'n muwwe of ander onaanvaarbare reuk wees;

(f)
moet vry van giftige stowwe wees wat dit ongeskik maak vir menslike verbruik of vir verwerking tot gesonde voedsel of voer;

(g)
moet vry van skadelike sade wees:  Met dien verstande dat 'n besending droëbone in grootmaathoeveelhede skadelike sade mag bevat tot die mate toegelaat kragtens die Wet op Voedingsmiddels, Skoonheidsmiddels en Ontsmettingsmiddels, 1972 (Wet No. 54 van 1972);

(h)
moet vry van enige insekte wees;

(i)
moet kan voldoen aan die vereistes vir verklaarde plantskadelike organismes van fitosanitêre belang soos deur die Senior Bestuurder van die Direktoraat:  Plantgesondheid/Suid-Afrikaanse Landbou, Voedsel en Kwarantyn Inspeksie Dienste bepaal;

(j)
mag 'n voginhoud van hoogstens 16 persent hê;
(k)
moet geen biologiese of chemiese kontaminante hê in hoeveelhede, wat die maksimum perke voorgeskryf in terme van die Wet op Voedings​middels, Skoonheidsmiddels en Ontsmettingsmiddels, 1972 (Wet No. 54 van 1972), oorskry, bevat nie:  Met dien verstande dat --

(i)
indien die perke van die invoerland laer is as wat ingevolge Wet 54 van 1972 toelaatbaar is, daar aan die invoerland se maksimum perke voldoen moet word;  en

(ii)
die Uitvoerende Beampte toestemming mag verleen dat droë​bone met 'n hoër maksimum kontaminante uitgevoer word na lande waar hierdie verhoogde kontaminasie toelaatbaar is:  Met dien verstande verder dat die uitvoerdokumente dienoor​eenkomstig met die naam van die invoerland geëndosseer word;  en
(l)
mag nie 'n afwyking in kolom 1 van Tabel 1 vermeld, in 'n groter mate as die toelaatbare mate van voorkoms daarteenoor in kolom 2, 3, 4 of 5 van genoemde Tabel en onder die betrokke graad vermeld, hê nie.


(2)
Die Uitvoerende Beampte kan afwyk van die standaarde en vereistes vasgestel en goedkeuring uitreik ten opsigte van 'n hoeveelheid van 'n produk wat --

(a)
as 'n proefneming of kragtens sodanige ander spesiale omstandighede as wat die uitvoerende beampte in die betrokke geval goedkeur;  en

(b)
voldoen aan die vereistes vir sodanige produk wat van krag is in die land waarheen dit vir verkoop uitgevoer staan te word.

Groottegroepe

6.
(1)
Die groottegroepe vir droëbone is Groot, Medium en Klein.

(2)
'n Besending droëbone word geag --

(a)
van die groottegroep Groot te wees indien die telling daarvan 140 minder per 100 gram is;

(b)
van die groottegroep Medium te wees indien die telling daarvan meer as 140, maar hoogstens 365 per 100 gram is;  en

(c)
van die groottegroep Klein te wees indien die telling daarvan meer as 365, maar hoogstens 760 per 100 gram is.

Kleurgroepe

7.
(1)
Die kleurgroepe vir droëbone is Wit, Rooi gespikkeld, Nie-rooi gespikkeld en Gekleurd.

(2)
'n Besending droëbone word geag --

(a)
van die kleurgroep Wit te wees indien die kleur van die saadhuid van daardie droëbone as wit beskryf kan word;

(b)
van die kleurgroep Rooi gespikkeld te wees indien die saadhuid van daardie droëbone --

(i)
geheel of gedeeltelik pienkrooi tot rooipers spikkels het;

(ii)
'n wit of ligte agtergrondkleur en 'n pienkrooi tot rooipers bykleur het;  of

(iii)
'n pienkrooi tot rooipers kleurinversie het;

(c)
van die kleurgroep Nie-rooi gespikkeld te wees indien die saadhuid van daardie droëbone spikkels of 'n kleurinversie van 'n ander kleur as pienkrooi tot rooipers het;  en

(d)
van die kleurgroep Gekleurd te wees indien daardie droëbone nie van 'n kleurgroep in paragraaf (a), (b) of (c) vermeld, is nie.

Tipegroepe

8.
(1)
Die tipegroepe vir droëbone is --

(a)
Rooi gespikkelde bone;

(b)
Halfwit bone;

(c)
Gekleurde bone;

(d)
Nierbone;

(e)
Medium wit bone;

(f)
Nie-rooi gespikkelde bone;

(g)
Klein wit bone;

(h)
Groenbone;  en

(i)
Gemengde droëbone.

(2)
Vir die doeleindes van subitem (1) beteken --

(a)
"Groenbone" die gedorste ryp saad van Phaseolus vulgaris L. (tuinbone);

(b)
"Halfwit bone" droëbone waarvan ongeveer die helfte van die saad​huid oorheersend wit of dofwit is, ongeag of 'n paar klein spikkels daarop voorkom, en waarvan die oorblywende deel gespikkeld, natuurlik gevlek of gekleurd is;  en

(c)
"Gemengde droëbone" droëbone wat uit 'n mengsel van verskil​lende groottegroepe, kleurgroepe of tipegroepe bestaan.

VEREISTES VIR HOUERS

Algemeen

9.
Die houers waarin droëbone uitgevoer word, moet --

(a)
van 'n materiaal vervaardig wees wat --

(i)
die inhoud daarvan teen besoedeling sal beskerm;  en

(ii)
nie enige ongewenste smaak of reuk of enige stof wat skadelik vir menslike gesondheid kan wees aan die inhoud daarvan sal oordra nie;

(2)
so sterk wees dat dit nie tydens normale opbergings-, hanterings- en vervoerpraktyke sal skeur of breek nie;

(3)
heel wees, uitgesonderd vir graanstekermerke:  Met dien verstande dat graanstekermerke nie toelaatbaar is in die geval van droëbone in kleinhandels​hoeveelhede nie;

(4)
skoon wees;

(5)
behoorlik toegemaak wees op 'n wyse deur die aard daarvan toegelaat;
(6)
in die geval van droëbone in kleinhandelshoeveelhede, nuut wees;
(7)
oënskynlik vry wees van insekte;  en

(8)
vry van enige ander materiaal wat insekte kan huisves.

VERPAKKINGSVEREISTES

Algemeen
10.
Droëbone van verskillende grade, groottegroepe, kleurgroepe en tipegroepe mag nie in dieselfde houer verpak word nie, behalwe wanneer dit as Gemengde droëbone verpak word.

Stapeling van houers op palette
11.
Indien houers wat droëbone bevat gepalettiseer word, moet --

(a)
die palet skoon, onbeskadig en geskik wees en nie enige skadelike stof of stof wat nadelig vir menslike gesondheid is aan die droëbone oordra nie;

(b)
palette wat uit hout vervaardig is, sonder bas wees;

(c)
die palet vry van enige sigbare tekens van swamgroei wees;

(d)
die palet vry van besmetting wees;

(e)
die houers stewig en haaks met mekaar en met die palet gestapel word;

(f)
slegs houers van dieselfde afmetings in dieselfde laag op die palet gesta​pel word;  en

(g)
die houers nie onderstebo op 'n palet gestapel word nie.

Vasgording van paletvragte

12.
(1)
'n Paletvrag houers moet op 'n geskikte wyse gegord of toegedraai word.

MERKVEREISTES

Algemeen

13.
Elke houer of die meegaande uitvoerdokumente van 'n besending droëbone moet gemerk of geëndosseer wees met --
(a)
die produknaam;
(b)
die klas, subklas en graad van die droëbone;
(c)
die naam en adres van die uitvoerder of verpakker:  Met dien verstande dat indien sodanige naam en adres in kodevorm aangedui word dit by die Uitvoerende Beampte geregistreer moet wees;

(d)
die land van herkoms:  Met dien verstande dat geen afkortings of die uitdrukking "South Africa" alleenstaande gebruik mag word nie.

(e)
die produsent se kode of die silokode wat deur die produsent, uitvoerder of pakhuis, na gelang van die geval, wat by die Uitvoerende Beampte geregistreer is:  Met dien verstande dat --

(i)
indien 'n produsent meer as een plaas besit of bedryf, sodanige plase afsonderlik geregistreer moet word;  en

(ii)
sodanige kode voorafgegaan moet word deur die uitdrukking "producer", "silo", "packer", "PUC", "FBO", na gelang van die geval, of enige ander geskikte term met 'n ooreenstemmende betekenis.

Verbode besonderhede
14.
(1)
Geen aanduiding van 'n groottegroep, kleurgroep, tipegroep of graad anders as die toepaslike groottegroep, kleurgroep, tipegroep of graad mag op 'n houer waarin droëbone verpak is, of op 'n etiket wat aan so 'n houer geheg is, verskyn nie.
(2)
Die uitdrukkings "Uitgesoek" of "Hand-uitgesoek", of enige ander woord of uitdrukking wat regstreeks of by implikasie die indruk skep of kan skep dat droëbone van 'n spesiale of bepaalde gehalte is, mag nie op 'n houer waarin droëbone verpak is, of op 'n etiket wat aan so 'n houer geheg is, verskyn nie:  Met dien verstande dat die uitdrukking "hand pick selected", in die geval van droëbone wat in grootmaat verkoop word, gebruik mag word indien --

(a)
die droëbone aan minstens graad 1 se vereistes voldoen;  en

(b)
die nierbone met die hand uitgesoek is.
(3)
Geen woord, merk, illustrasie, afbeelding of ander metode van be​gripsuitdrukking wat 'n wanvoorstelling uitmaak, of regstreeks of by implikasie 'n misleidende indruk skep of kan skep met betrekking tot die gehalte, aard, groottegroep, kleurgroep, tipegroep of graad van droëbone, mag op 'n houer waarin droëbone verpak is, of op 'n etiket wat aan so 'n houer geheg is, verskyn nie.
MONSTERNEMING

15.
(1)
'n Monster van 'n besending droëbone wat vir uitvoer bestem is, word soos volg verkry:
(a)
In die geval van droëbone in kleinhandelshoeveelhede wat in houers verpak is:
(i)
ewekansig uit die betrokke hoeveelheid houers minstens die toepaslike getal houers in kolom 2 van Tabel 3 vermeld;  en

(ii)
elke sodanige houer met die hand op die wyse in subitem 3(b) uiteengesit te bemonster:  Met dien verstande dat indien die inhoud per houer 1 kg of minder is, die totale inhoud van al die gekose houers as monster ge​neem moet word.
(b)
In die geval van droëbone in grootmaathoeveelhede --

(i)
elke sak in daardie besending met 'n graansteker te bemon​ster soos in subitem 3(a) beoog, of met die hand te bemon​ster soos in subitem 3(b) beoog indien dit uit 100 sakke of minder bestaan;  of

(ii)
andersins minstens 50 persent van die sakke in daardie besending maar met 'n minimum van 100 sakke, wat wille​keurig uit die besending uitgekies is, met 'n graansteker te bemonster soos in subitem 3(a) beoog of met die hand te bemonster soos in subitem 3(b) beoog.

(2)
'n Monster wat ingevolge subitem (1) verkry is moet op die metode in items 16 tot 26 uiteengesit, ondersoek word:  Met dien verstande dat indien droëbone uit enige gedeelte van die besending ooglopend afwyk van droëbone afkomstig uit ander gedeeltes van die betrokke besending --

(a)
alle ondersoekresultate baseer moet word op die droëbone afkom​stig uit die afwykende gedeeltes van die besending;  en

(b)
verdere monsters slegs uit die afwykende gedeeltes van die besen​ding onttrek moet word.

(3)
(a)
Bemonstering met 'n graansteker moet soos volg gedoen word:

(i)
Steek die spitstoelopende punt van 'n graansteker opwaarts met 'n hoek van  ongeveer 30 grade met die horisontale lyn en met die opening daarvan na onder, in elke sak wat uit daardie  besending uitgekies is, totdat die punt van die steker ongeveer in die middel van so 'n sak is.
(ii)
Draai die graansteker deur ongeveer 180 grade op die lengte-as daarvan sodat die opening daarvan bo is.

(iii)
Trek die graansteker met 'n ligte skudbeweging en afne​mende spoed uit die betrokke sak sodat 'n relatief egalige vloei van bone deur die opening van die graansteker gehandhaaf word.

(iv)
Plaas die materiaal wat die steker bevat, in 'n geskikte opvangbak.

(v)
Herhaal die prosedure in subparagrawe (i), (ii) en (iii) beskryf, afwisselend aan die bokant, middel en onderkant van elke sak, en plaas die materiaal aldus daaruit verwyder, in die opvangbak in subparagraaf (iv) bedoel.

(vi)
Neem ongeveer gelyke hoeveelhede materiaal uit elke sak wat bemonster word.

(b)
Bemonstering met die hand moet soos volg gedoen word:

(i)
Indien van toepassing, maak die gekose houers oop.

(ii)
Steek die geopende hand in elke houer of die betrokke los hoeveelheid, maak die hand in 'n vuis toe en trek dit egalig uit.

(iii)
Plaas die materiaal wat deur die hand omsluit is, in 'n geskikte opvangbak.

(iv)
Herhaal die prosedure in subparagraaf (ii) beskryf, afwisse​lend op verskillende dieptes in die betrokke houers of los hoeveelheid en plaas die materiaal aldus verwyder, in die opvangbak in subparagraaf (iii) bedoel.

(v)
Neem ongeveer gelyke hoeveelhede materiaal uit elke gekose houer.

(4)
'n Monster wat ingevolge subitem (3)(a) of (3)(b) verkry is, moet deeglik vermeng en met behulp van 'n monsterverdeler verdeel word ten einde 'n  fraksie van net meer as 1 kg materiaal te verkry.  Sorg moet geneem word om die produk wat alreeds droog en broos is en maklik kraak nie te beskadig nie.
(5)
Die fraksie in subitem (4) bedoel, word geag verteenwoordigend te wees van die hoeveelheid droëbone wat bemonster is.

ONDERSOEKMETODES

Beoordeling van houers, verpakking en voorstellings

16.
'n Inspekteur moet die besending en die monster van die besending visueel beoordeel ten einde te bepaal of die houers, verpakking en voorstelling aan die voorgeskrewe vereistes voldoen.

Verifiëring van merke

17.
'n Inspekteur moet die houers in die besending en die monster van die besending visueel beoordeel ten einde voldoening aan die voorgeskrewe merkvereistes te verifieer, deur --

(a)
hom of haarself te vergewis dat die houers gemerk is soos voorgeskryf;  en

(b)
die akkuraatheid van die verklarings tydens inspeksie na te gaan.

Verifiëring van biologiese en chemiese kontaminasie

18.
'n Inspekteur sal voldoening aan die vlakke vir biologiese en chemiese konta​minante verifieer deur slegs sekere besendings volgens 'n risikogebaseerde plan te bemonster en monsters vir ontleding te stuur.

Bepaling van kleurgroep, tipegroep, gevaarlike voorwerpe, reuk, giftige stowwe, skadelike sade en insekte

19.
'n Fraksie in item 15(4) bedoel, word sintuiglik beoordeel of skeikundig ontleed ten einde te bepaal --

(a)
wat die kleurgroep daarvan is;

(b)
of dit enige gevaarlike voorwerpe bevat;

(c)
of dit 'n muwwe of ander onaanvaarbare reuk het;

(d)
of dit enige giftige stowwe bevat wat die droëbone ongeskik maak vir menslike verbruik of vir verwerking tot gesonde voedsel of voer;

(e)
of dit enige skadelike sade bevat;

(f)
of dit enige insekte bevat; en
(g)
of dit kan enige verklaarde plantskadelike organismes van fitosanitêre belang bevat.

Bepaling van groottegroep

20.
(1)
Die groottegroep van 'n hoeveelheid droëbone word soos volg bepaal:

(a)
Berei 'n werkmonster voor deur van 'n gedeelte van die fraksie in item 15(4) bedoel, waaruit alle klippies en sand, vreemde mate​riaal, gebrekkige droëbone, gebreekte en gesplete droëbone en nie-tipe-egte droëbone verwyder is, drie gedeeltes van 100 gram elk af te meet.

(b)
Tel die getal droëbone in elke sodanige gedeelte en bereken die gemiddelde van sodanige getalle.

(2)
Die gemiddelde in subitem (1)(b) bedoel, verteenwoordig die telling per 100 gram van die betrokke besending en word gebruik om die groottegroep daarvan te bepaal.

Bepaling van tipegroep

21.
Die tipegroep van 'n besending droëbone word bepaal aan die hand van die kleurgroep daarvan soos ingevolge item 19 bepaal, en die groottegroep daarvan soos ingevolge item 20 bepaal.
Bepaling van vreemde materiaal-inhoud en klippies- en sandinhoud
22.
(1)
Die persentasies vreemde materiaal en klippies en sand in 'n besending droëbone word soos volg bepaal:

(a)
Berei 'n werkmonster voor deur 1 kg materiaal van die fraksie in item 15(4) bedoel, af te meet.

(b)
Verwyder al die vreemde materiaal en al die klippies en sand afsonderlik uit die werkmonster en bepaal die onderskeie massas daarvan. 

(c)
Druk die massas aldus bepaal, as persentasies van 1 kg uit.

(2)
Die persentasies in subitem (1)(c) bedoel, verteenwoordig onderskeidelik die persentasie vreemde materiaal en die persentasie klippies en sand in die betrokke hoeveelheid droëbone.

Bepaling van gebrekkige droëboon-inhoud en gebreekte of gesplete droëboon-inhoud

23.
(1)
Die persentasies gebrekkige droëbone en gebreekte of gesplete droëbone in 'n besending droëbone word soos volg bepaal:

(a)
Berei 'n monster voor deur van 'n gedeelte van die fraksie in item 15(4) bedoel, waaruit alle klippies, sand en vreemde materiaal ver​wyder is soos in item 22(b) beoog --

(i)
400 gram droëbone af te meet indien dit van die grootte​groep Groot is;

(ii)
200 gram droëbone af te meet indien dit van die grootte​groep Medium is;  en

(iii)
100 gram droëbone af te meet indien dit van die grootte​groep Klein is.

(b)
Verwyder alle gebrekkige droëbone en gebreekte of gesplete droëbone afsonderlik uit die werkmonster en bepaal die onderskeie massas daarvan.

(c)
Druk die onderskeie massas aldus bepaal, uit as persentasies van die massa van die toepaslike werkmonster.

(2)
Die persentasies in subitem (1)(c) bedoel, verteenwoordig onderskeidelik die persentasie gebrekkige droëbone en die persentasie gebreekte of gesplete droë​bone in die betrokke besending droëbone.
Bepaling van nie-tipe-egte droëboon-inhoud

24.
(1)
Die persentasie nie-tipe-egte droëbone in 'n besending droëbone word soos volg bepaal:

(a)
Berei 'n werkmonster voor deur uit die hoeveelheid van die monster  in item 15(4) bedoel, waaruit alle gebrekkige, ge-breekte en gesplete droëbone verwyder is soos in item 25(b) beoog --

(i)
200 gram droëbone af te meet indien dit van die grootte​groep Groot is;

(ii)
100 gram droëbone af te meet indien dit van die grootte​groep Medium is;  en

(iii)
50 gram droëbone af te meet indien dit van die grootte-groep Klein is.

(b)
Verwyder alle nie-tipe-egte droëbone uit die werkmonster en be​paal die massa daarvan.

(c)
Druk die massa aldus bepaal, uit as 'n persentasie van die massa van die toepaslike werkmonster.

(2)
Die persentasie in subitem (1)(c) bedoel, verteenwoordig die persentasie nie-tipe-egte droëbone in die betrokke besending droëbone.

Bepaling van droëboon-inhoud met gebreekte saadhuid en geplooide of gekraakte saadhuid

25.
(1)
Die persentasies droëbone met 'n gebreekte saadhuid of met 'n geplooide of gekraakte saadhuid in 'n besending droëbone word soos volg bepaal:

(a)
Berei 'n werkmonster voor deur al die nie-tipe-egte droëbone wat ingevolge item 24 verwyder is, by die werkmonster in daardie item bedoel, terug te plaas.

(b)
Verwyder alle droëbone met gebreekte saadhuid afsonderlik van dié met geplooide of gekraakte saadhuid uit die werkmonster en bepaal die onderskeie massas daarvan.

(c)
Druk die onderskeie massas aldus bepaal, uit as persentasies van die massa van die toepaslike werkmonster.

(2)
Die persentasies in subitem (1)(c) bedoel, verteenwoordig onderskeidelik die persentasie droëbone met gebreekte saadhuid en die persentasie droëbone met geplooide of gekraakte saadhuid in die betrokke besending droëbone.

Bepaling van voginhoud

26.
Die voginhoud van 'n besending droëbone kan volgens enige geskikte metode bepaal word:  Met dien verstande dat die resultate aldus verkry in ooreenstemming (±0,3 persent) is met die resultate verkry deur die 72 uur oondroogmetode (AACC Metode 44/15A/1981).

VERTOLKING VAN RESULTATE

Herhaling van bepalings 

27.
(1)
'n Bepaling ingevolge hierdie standaarde en vereistes moet met 'n verdere monster van dieselfde hoeveelheid droëbone herhaal word indien die resultaat van die eerste bepaling die afgradering van die betrokke besending droëbone tot gevolg sou hê.

(2)
Indien 'n bepaling aldus herhaal word, word die gemiddelde van die resul​tate van die eerste en die tweede bepaling geag die resultaat van die betrokke bepaling te wees.

(3)
(a)
Indien die voginhoud van 'n monster soos ingevolge item 26 bepaal, met  0,3 persent of meer afwyk van die maksimum toelaat​bare voginhoud, moet 'n tweede bepaling van die voginhoud met dieselfde monster gedoen word.

(b)
Indien die resultaat van 'n verdere bepaling in paragraaf (a) bedoel, tot gevolg het dat 'n besending as Ondergraad ge​gradeer moet word, moet 'n verdere monster van die betrokke besending gedoen word.

(4)
Die gemiddelde resultaat van al die bepalings van 'n bepaalde aard met 'n monster word geag die resultaat van die betrokke bepaling te wees.

